
I DEVIANT XULQ-ATVORLI O‘SMIR 
QIZLARDA HIMOYA MEXANIZMLARINING 
IJTIMOIYLASHUVGA TA’SIRI
Parpiyeva Shaxnoza
O‘zMPU Amaliy psixologiya kafedrasi katta o‘qituvchisi

Annotatsiya: Maqolada deviant xulq-atvorli o‘smir qizlarda himoya mexanizmlarining shakllanishi va ularning 
ijtimoiylashuv jarayoniga ta’siri chuqur psixologik jihatdan tahlil qilingan. Tadqiqot psixoanalitik, ijtimoiy-psixologik va 
madaniy-tarixiy yondashuvlar asosida olib borilgan. Nazariy tahlil va empirik ma’lumotlarga tayangan holda, destruktiv 
himoya mexanizmlarining (inkor, proyeksiya, regressiya) ustunligi ijtimoiy moslashuvni susaytirishi, konstruktiv himoya 
shakllarining (sublimatsiya, altruizm, ijobiy qayta baholash) esa ijtimoiy integratsiyani kuchaytirishi aniqlangan.

Kalit so‘zlar: o‘smirlik, himoya mexanizmlari, deviant xulq, ijtimoiylashuv, shaxs, moslashuv, psixokorreksiya.
Abstract: The article provides an in-depth psychological analysis of the development of defense mechanisms in adolescent 
girls with deviant behavior and their impact on the process of socialization. The study is based on psychoanalytic, 
socio-psychological, and cultural-historical approaches. Theoretical analysis and empirical findings indicate that the 
predominance of destructive defense mechanisms (denial, projection, regression) reduces social adaptation, whereas 
constructive forms of defense (sublimation, altruism, positive reappraisal) enhance social integration.

Key words: adolescence, defense mechanisms, deviant behavior, socialization, personality, adaptation, psychocorrection.
Аннотация: В статье проведён глубокий психологический анализ формирования защитных механизмов у девочек-
подростков с девиантным поведением и их влияния на процесс социализации. Исследование основано на 
психоаналитическом, социально-психологическом и культурно-историческом подходах. На основе теоретического 
анализа и эмпирических данных установлено, что преобладание деструктивных защитных механизмов 
(отрицание, проекция, регрессия) снижает уровень социальной адаптации, тогда как конструктивные формы 
защиты (сублимация, альтруизм, позитивная переоценка) способствуют усилению социальной интеграции.

Ключевые слова: подростковый возраст, защитные механизмы, девиантное поведение, социализация, личность, 
адаптация, психокоррекция.

K I R I S H
Jahonda so‘nggi yillarda bolalar va o‘smirlar orasida agressiv xulq-atvorning oshib borishi keng ilmiy va 

amaliy e’tiborni tortmoqda. Bu muammo faqat psixologik emas, balki ijtimoiy, pedagogik va sog‘liqni saqlash 
sohalari bilan chambarchas bog‘liqdir. Agressivlikni erta bosqichda aniqlash va oldini olish maqsadida turli 
mamlakatlarda qator profilaktik dasturlar ishlab chiqilgan va amaliyotga tadbiq qilinmoqda. Xususan, AQShda 
“Positive Behavioral Interventions and Supports” dasturi orqali maktablarda salbiy xatti-harakatlarni kamaytirish, 
ijobiy muhit yaratish va bolalarda ijtimoiy-emotsional ko‘nikmalarni shakllantirishga qaratilgan chora-tadbirlar 
amalga oshirilmoqda. Finlyandiyada “KiVa Koulu” dasturi maktab zo‘ravonligi va agressiv xatti-harakatlarning 
oldini olishga qaratilib, o‘quvchilarda empatiya, o‘z-o‘zini boshqarish va ijtimoiy mas’uliyatni rivojlantirishni 
nazarda tutadi. Shuningdek, Buyuk Britaniyada “Social and Emotional Aspects of Learning” dasturi orqali 
o‘quvchilarning hissiy savodxonligini oshirish, stressni boshqarish va agressiv munosabatlarning oldini olish 
bo‘yicha ishlar yo‘lga qo‘yilgan.

Asosiy qism
O‘smirlik davri insonning psixologik shakllanishidagi eng nozik bosqichlardan biri bo‘lib, bu davrda 

shaxsning ichki dunyosi, emotsional muvozanati hamda ijtimoiy munosabatlarga bo‘lgan munosabati tubdan 
o‘zgaradi [1]. O‘smirlikda yoshlarning o‘z “Men”ini shakllantirishi, mustaqil qaror qabul qilishi va ijtimoiy rollarni 
o‘zlashtirishi jarayoni faollashadi. Shu bilan birga, bu davrda ijtimoiy talablar bilan shaxsiy ehtiyojlar o‘rtasidagi 
ziddiyatlar kuchayadi.

Agar ushbu ziddiyatlar konstruktiv tarzda hal etilmasa, shaxs o‘zini himoya qilishning ongsiz strategiyalariga 
murojaat qiladi. Himoya mexanizmlarining xarakteri va kuchi o‘smirning ijtimoiylashuv samaradorligini 
belgilovchi asosiy psixologik omil hisoblanadi [2]. Deviant xulq-atvorli o‘smir qizlarda bu mexanizmlar ko‘pincha 

Inoto‘g‘ri yo‘nalishga ega bo‘lib, konfliktlardan qochish, hissiy tajovuzni inkor etish yoki o‘zini ayblash kabi 

shakllarda namoyon bo‘ladi. Bu esa ijtimoiylashuv — jamiyat me’yorlari va qadriyatlarini o‘zlashtirish jarayonini 
— murakkablashtiradi [3].

Z. Freyd (1926) himoya mexanizmlarini “Men” (Ego)ning ichki xavf va tashqi bosimlardan saqlanish uchun 
qo‘llaniladigan ongsiz strategiyalari sifatida talqin qilgan [4]. A. Freyd (1936) esa ularni bolaning psixologik 
rivojlanish jarayonida shaxsni himoya qiluvchi tabiiy mexanizmlar sifatida baholagan. U inkor, proyeksiya, 
ratsionalizatsiya, regressiya, sublimatsiya kabi asosiy turlarni ajratib ko‘rsatadi.

G. Vaillant (1992) himoya mexanizmlarini moslashuv darajasiga ko‘ra to‘rtta darajaga ajratadi:
1.	 Patologik himoyalar (psixoz, inkor, gallyutsinatsiya);
2.	 Infantil himoyalar (proyeksiya, passiv agressiya);
3.	 Nevrotik himoyalar (ratsionalizatsiya, intellektualizatsiya);
4.	 Yetuk himoyalar (sublimatsiya, altruizm, humor) [5].
Shu bois, o‘smir qizlarda konstruktiv himoyalarning shakllanmaganligi ularning o‘rnini destruktiv 

mexanizmlarning egallashiga olib keladi. Bu esa ijtimoiy chekinish, o‘ziga ishonchsizlik va tajovuzkorlik kabi 
xulq shakllariga sabab bo‘ladi [6].

Bihevioristik nazariya vakillari agressiyani kuzatiladigan, o‘rganiladigan xatti-harakat sifatida talqin 
qiladilar. J. B. Vatson, B. F. Skinner va ayniqsa A. Bandura tajribalari bu yo‘nalishda muhim ahamiyatga ega. 
Banduraning mashhur “Bobo doll” tajribasi bolalarning kattalarning tajovuzkor xatti-harakatlarini kuzatgach, 
ularni takrorlaganini ko‘rsatgan. Bu natijalar agressiyaning ijtimoiy tajriba orqali o‘rganilishini tasdiqlaydi.

Bandura fikriga ko‘ra, agressiya tug‘ma emas, balki muhit va ijtimoiy modellarning ta’siri orqali shakllanadi. 
Agar agressiv xulq mukofotlanib yoki ijtimoiy jihatdan mustahkamlanib borsa, u yanada kuchayadi.

G. Vaillant himoya mexanizmlarini “psixik immunitet tizimi” deb atab, ularga evolyutsion moslashuv vositasi 
sifatida qaraydi [5]. Ijtimoiy qo‘llab-quvvatlovchi omillar — ota-onaning ishtiroki, o‘qituvchi bilan ijobiy muloqot, 
emotsional barqarorlik — himoya tizimini adaptiv yo‘nalishda shakllantiradi [12].

T. Millon (1990) himoya mexanizmlarining buzilishi shaxsda patologik moslashuv shakllari — reaktiv 
agressiya, izolyatsiya, passiv konformizm — rivojlanishiga olib kelishini ta’kidlagan.

Yevropa va AQSh tadqiqotlarida (Perry & Cooper, 2020; McWilliams, 2011) ham adaptiv himoya 
mexanizmlari ijtimoiy kompetensiya indeksini oshirishi qayd etilgan. O‘zbekistonlik tadqiqotchi G‘. Karimova 
(2019) o‘smir qizlarda ijtimoiylashuv, o‘zini baholash va oilaviy munosabatlar o‘rtasida sezilarli korrelyatsiyani 
aniqlagan [12].

A. Bandura (1986) shaxsning ijtimoiylashuvini “ijtimoiy o‘rganish” mexanizmlari orqali izohlaydi [7]. O‘smirlar 
salbiy modelni kuzatganda destruktiv himoya shakllari faollashadi.

L. S. Vygotskiy esa ijtimoiylashuvni “madaniy vositalar orqali ongni shakllantirish” jarayoni sifatida ko‘radi 
[8]. Konstruktiv muhit — ijobiy muloqot, qo‘llab-quvvatlovchi oila — adaptiv himoyalarni kuchaytiradi.

Eriksonning psixosotsial rivojlanish konsepsiyasiga ko‘ra, o‘smirlik “identifikatsiya inqirozi” bosqichidir [9]. 
Bu inqiroz hal qilinmasa, o‘smirda rol diffuziyasi yuzaga keladi.

A. Ellis va R. Lazarus himoya mexanizmlarini “kognitiv buzilish” yoki “emotsional qayta baholash” shakllari 
sifatida talqin qiladi [10]. Kognitiv qayta baholash ijtimoiy moslashuv uchun eng konstruktiv strategiyalardan 
biridir.

O‘zbekistonda ham o‘smirlarning moslashuviga oid tadqiqotlar olib borilgan. G‘. Karimova (2019) ijtimoiy 
moslashuvning oilaviy barqarorlik bilan uzviy bog‘liqligini ko‘rsatgan [12]. N. Abdullayeva (2020) esa destruktiv 
himoya turlarining ko‘proq disfunksional oilalarda uchrashini aniqlagan [13].

Himoya mexanizmlari — shaxsning ichki ziddiyatlar va tashqi bosimlarga moslashish vositalaridir. Ularning 
konstruktiv shakllari (sublimatsiya, altruizm, humor, reappraisal) ijtimoiy faollik va barqarorlikni oshiradi; 
destruktiv shakllar (inkor, proyeksiya, regressiya) esa ijtimoiy chekinish va deviant xulqni kuchaytiradi.

Tadqiqot natijalari xulqi og‘ishgan o‘smir qizlarda destruktiv himoya mexanizmlarining ustunligi ijtimoiy 
moslashuv bilan teskari bog‘liq ekanini ko‘rsatdi. Destruktiv himoya turlarida yuqori ball olgan ishtirokchilarda:

•	 ijtimoiy muloqotda chekinish,
•	 tajovuzkorlik,
•	 emotsional beqarorlik,
•	 konfliktlardan qochish
kabi xususiyatlar kuzatildi.
Psixoanalitik nuqtai nazardan, “Ego” ichki bosimga bardosh bera olmay, tajovuzni boshqa obyektlarga 

proyeksiya qiladi yoki inkor etadi [4], [6].
Ijtimoiy-psixologik yondashuvga ko‘ra, bunday o‘smirlar “izolyatsiyalangan identifikatsiya” holatiga 

tushadilar — jamiyat me’yorlarini qisman qabul qilib, ichki qarshilikni saqlab qoladilar [7], [9].
Kognitiv yondashuvda esa o‘smirlar salbiy tajribani “men yaramayman”, “menga hech kim ishonmaydi” 

kabi disfunksional fikrlar orqali talqin qiladilar [10].

I F. F. Ganjiyevning tadqiqotlarida oiladagi salbiy psixo-emotsional atmosfera ichki ziddiyat va agressiv xatti-
harakatlarga olib kelishi ko‘rsatilgan. Ota-ona bilan zaif muloqot, jazoga asoslangan tarbiya, befarqlik o‘smirda 
rad etilganlik hissini kuchaytiradi, bu esa tajovuz orqali “o‘zini eshittirish” mexanizmini yuzaga chiqaradi.

Tengdoshlar guruhi — o‘smir uchun asosiy ijtimoiy maydon bo‘lib, bullying yoki rad etilish holatlari qizlarda 
autoagressiya, o‘g‘il bolalarda esa tashqi agressiya shaklida namoyon bo‘lishi mumkin.

X U L O S A  V A  T A K L I F L A R
Deviant xulq-atvorli o‘smir qizlarda himoya mexanizmlarining shakllanishi va ularning ijtimoiylashuv 

jarayoniga ta’siri bo‘yicha olib borilgan nazariy va empirik tahlillar shuni ko‘rsatadiki, shaxsning psixologik himoya 
tizimi o‘smirlik davrida ijtimoiy moslashuvning markaziy omillaridan biridir. Tadqiqot natijalari destruktiv himoya 
mexanizmlarining (inkor, proyeksiya, regressiya, ratsionalizatsiya) ustunligi o‘smir qizlarda ijtimoiy muloqotdan 
chekinish, tajovuzkorlik, emotsional beqarorlik va o‘zini past baholash kabi salbiy holatlarni kuchaytirishini 
ko‘rsatdi. Bu esa ularning jamoadagi o‘rnini aniqlash, ijtimoiy me’yorlarni o‘zlashtirish va konstruktiv rollarni 
egallash jarayonini sezilarli darajada murakkablashtiradi.

Aksincha, konstruktiv himoya shakllari (sublimatsiya, altruizm, humor, ijobiy qayta baholash) rivojlangan 
o‘smir qizlarda ijtimoiy integratsiya samaraliroq kechadi. Bunday himoya mexanizmlari stressli vaziyatlarni 
boshqarish, hissiy barqarorlikni saqlash va ijtimoiy vaziyatlarni adekvat talqin etishga yordam beradi.

Oila, maktab va tengdoshlar guruhi bilan bo‘lgan munosabatlarning sifati himoya mexanizmlarining qaysi 
yo‘nalishda shakllanishini belgilovchi asosiy ijtimoiy omillar sifatida maydonga chiqdi. Disfunktsional oilaviy muhit, 
avtoritar yoki befarq tarbiya, bullying, psixologik bosim va kommunikativ qo‘llab-quvvatlovning yetishmasligi 
destruktiv himoyalarni kuchaytirsa, aksincha, ijobiy emosional aloqa, qo‘llab-quvvatlovchi pedagogik muhit va 
sog‘lom tengdoshlar bilan muloqot konstruktiv himoyalarni rivojlantiradi.

Umuman olganda, o‘smir qizlarda himoya mexanizmlarining ijtimoiylashuvga ta’siri murakkab va ko‘p 
omilli jarayon bo‘lib, u psixoanalitik, ijtimoiy-psixologik va kognitiv yondashuvlar integratsiyasida izohlanadi. 
Tadqiqotlar shuni anglatadiki, deviant xulqli o‘smirlarda himoya mexanizmlarini konstruktiv shakllarga 
yo‘naltirish psixokorreksion ishlarning asosiy maqsadi bo‘lishi zarur. Shu bilan birga, oila, maktab va jamiyat 
tomonidan ko‘rsatiladigan ijtimoiy-psixologik qo‘llab-quvvatlov ularning sog‘lom ijtimoiylashuvini ta’minlashda 
muhim ahamiyatga ega.

